
(lq) En la plipart dals chantuns
svizzers po la decleraziun da
taglia da quist onn vegnir em-
plenida or er da maniera elec-
tronica. Tar ils chantuns da Son
Gagl e Berna po quella schizunt
vegnir tramessa per e-mail. Ils
formulars suttascrits, sco er ils
formulars d’attest da paja etc.
ston tuttina vegnir tramess suen-
ter per posta. Tuttina ha mintga

dudeschavel avdant dal chantun
Son Gagl duvrà quella pussaivla-
dad. En il chantun Berna vegn
sperà che quist onn sa servian ra-
dund 200 000 dals abitants da
questa pussaivladad. L’onn passà
èn quai stads be 4000. En blers
auters chantuns po la decleraziun
da taglia vegnir emplenida en l’in-
ternet, sto però vegnir tramissa
per posta.

Decleraziun da taglia via
internet tar ils chantuns

L’internet stgatscha ils formulars da la decleraziun da taglia. KEYSTONE

(lq) La candidatura da la der-
schadra svizra Barbara Ott
n’è betg vegnida acceptada
per il tribunal penal interna-
ziunal. Uss vegn spetgada la
candidatura da Carla del
Ponte. Plirs contacts furmals
cun ils ministeris da l’exteriur
dad auters pajais sun gia ve-
gnids fatgs, ma ina nominaziun

uffiziala da la Svizra n’exista
anc betg. Era Carla del Ponte na
vul per il mument betg anc
prender pusiziun davart ina
candidatura pussaivla. Tuttina
duess avair gì lieu ina scuntrada
secreta tranter la cussegliera fe-
derala Micheline Calmy-Rey e
Del Ponte en connex cun ina
candidatura pussaivla.

Sut ina grossa cuverta da naiv
FOTO A. BEELI

Ovras che mussan 
novas varts da l’artist

Exposiziun da Leonhard Meisser a Cuira
■ (fa/anr) Per il 100avel anni-
versari da l’artist Leonhard
Meisser mussa il Museum
d’art grischun in’exposiziun
cun diversas da sias ovras. Al
medem mument è cumparì er
in cudesch sur da l’artist da
Cuira. «Cun noss’exposiziun da
Leonhard Meisser nun avain
nus vulì mo ans fatschentar ma-
nidlamain cun sia lavur artisti-
ca, mabain er mussar da sias
ovras per entant anc betg enco-
nuschentas», ha declerà Beat
Stutzer, il directur dal Museum
d’art a Cuira, venderdi en occa-
siun d’ina conferenza da pressa,
«en emprima lingia vulevan nus
preschentar sias emprimas la-
vurs.» El è persvas che perfin ils
experts chattian en lur exposi-
ziun ovras ch’els nun enconu-
schevan anc. 

L’ultima part 
da la «trilogia»

En sias ultimas exposiziuns ha
mussà il Musem d’art a Cuira
tenor Stutzer art influenzà dal
Grischun: «A l’entschatta ils
maletgs da Turo Pedretti cun
bleras cuntradas da l’Engia-
din’Ota, suenter las ovras dad
Alois Carigiet, il qual ha picturà
savens cuntradas sursilvanas ed
uss Leonhard Meisser cun ses
maletgs surtut da Cuira e con-
turns.» Sin il maletg «Cuntrada
d’enviern cun glatsch» che l’ar-

tist ha creà dal 1951 vesan ins
quant che s’ha midà a Cuira en
il fratemp: El ha picturà il
glatsch sin la Quaderwiese, da-
vosvart vesan ins il clutger da la
catedrala ed il Marsöl. «Ils ma-
letgs da Meisser han damai er
ina valur documentara», ha ma-
negià Stutzer. 

Cun egliada critica
Sco ch’il directur dal museum
ha infurmà e sco ch’ins vesa er
bain vi dals autopurtrets era
Meisser in uman plitost modest
e paschaivel. «Tant pli fan star
stut las cartas da Bumaun ch’el

trametteva a ses amis durant ils
onns trenta, avant la guerra», ha
ditg Beat Stutzer: Ils motivs èn
commentars politics fitg clers e
murdents areguard il socialis-
sem naziunal en Germania.
L’avertura da l’exposiziun cun
questas ed anc bleras autras
ovras da Leonhard Meisser ha gì
lieu venderdi saira. A temp cun
l’avertura è cumparì er il cu-
desch da Beat Stutzer sur da
l’artist da Cuira.

L’exposiziun d’ovras da Leonhard
Meisser (1902 – 1977) en il Museum
d’art a Cuira dura anc fin ils 30 da
mars 2003. 

Beat Stutzer, il directur dal Museum d’art a Cuira, davant il maletg da Leonhard Meisser «Winterlandschaft mit
Eis» dal 1951.          FOTO F. ANDRY

Leonhard Meisser è naschì ils
3 da december 1902 a Cuira.
Ses bab deriva d’ina schlattai-
na gualsera da Tavau, sia
mamma da la famiglia Ragaz
da Tumein. Suenter la matura
ch’el fa a Cuira va Meisser dal
1922 fin 1923 a Turitg a stu-
degiar biologia. D’atun 1923
banduna’l Turitg e va a star a
Paris. Qua emprenda’l a conu-
scher Alberto Giacometti e di-
vers auters artists. Dal 1924
fin 1926 frequenta’l l’Acadé-
mie dad André Lhote. L’onn
1930 expona’l l’emprima gia-
da da sias ovras en la Chasa

d’art a Cuira. Suenter la mort
da ses bab turna el 1931 a
Cuira. Otgs onns pli tard ma-
rida’l la pictura Anny Vonzun
(1910 – 1990) e surpiglia il
post da conservatur dal Mu-
seum d’art grischun. Quella
lavur fa’l fin l’onn 1947.
Leonhard Meisser e sia dunna
viagian savens, fan viadis en
Italia, Spogna, Grezia, Maroc-
co, Belgia e Germania. 1974
survegn Meisser, ensemen cun
Alois Carigiet, il Premi cultu-
ral grischun. Leonhard Meis-
ser mora a Cuira ils 2 d’avust
1977.

